
Larrepetit 

Irati Jimenez 

Anne Franken 'Egunkaria' 

Urak eroturiko Amsterdamen dago museo bihurturiko etxea. Prinsengracht kaleko berrehun eta hirurogeita bostean. Turista erreskada luzea atean. Anne Frank neskato judua bi urtez non eta zelan gorde zen ikusi nahi dute. Zuloan sartu, eta zulotik mundua begiratu. Jakitearren, zer senti zezakeen hamahiru urteko neskatoak holokaustoaren testigantza bihurtu den egunerokoa idazten zuen bitartean. 

Aste honetan bisitatu dugu. Museoaren azken gelan bideo pantaila dago. Joko etikoa. Askatasun publiko eta giza eskubideei buruzko galderak egiten dira, eta gero batutakoei baietz edo ezetz erantzuteko eskatzen zaie. Azkenean erantzunak agertzen dira pantailan. Momentukoak eta museoaren estatistika orokorra, ordu arteko boz guztiekin osatua. Bideotariko baten Espainiako epaile batek euskarazko egunkari bakarra ixteko agindua eman zuela esaten da. Egunkaria-k ETAri babesa ematen ziola ziurtzat ematen du esatariak. Galdera: Epaileak bazuen itxiera agintzeko eskubiderik bai ala ez? 

Dozenaka batzuk ginen botoiari sakatzen. Batzuek gazteleraz hitz egiten zuten. Estatistika ezagutzeko kuriositatez itxaron nuen. Egongo ote zen epai aginduaren kontrako inor museoan? Baziren. Ez bat, ez bi. Batutako guztiak baino. Ehuneko ehunak esan zuen ezetz. Museoaren estatistikan ere, ia denak itxieraren kontra. 

Irakaspen asko ditu Anne Franken egunkariak. Testigantza hunkigarria da. Badu mina eta minaren barruan gordeta, badu argia. Bere museoak ere badu mina. Eta badu, zorionez, argia. 

